AANBIDDING
Ek was verlede week op ‘n FLAM vergadering, waar ons die heeltyd besig was met praise and worship, nuwe liedere, bands, gemeentes se aanbidding, ensovoorts. 

Dis ‘n fantastiese plek om te werk, maar die woorde wat my by bly van hierdie keer se saam werk, is dié van ‘n vriend: “Die Here gee baie minder om oor die songs wat ons sing as oor die manier waarop ons met mense omgaan. Hy wil weet: Het ons mense lief?”
 
Terselfdetyd is ek ook besig om Rob Bell se Jesus wants to save Christians te lees. Hy vertel die verhaal van Israel, wat slawe in Egipte was en skets hoe hulle dáár baie, baie swaar gekry het. Hulle is deur die Egiptenaars onderdruk en misbruik; uitgebuit deur die magtige Egiptiese volk wat hulself verryk het deur die Israeliete se lyding. Die Volk se hulpkrete het opgerys na die Here; Hy het hulle gehoor, hulle bevry en gelei na Sinai waar hulle Hom ontmoet het. Is daardie ontmoeting min-of-meer vergelykbaar met ons lof en aanbidding?
 
Die gevolg van die Israeliete se ontmoeting met die Here is verrykend. Hulle tree in ‘n verbond met Hom – eintlik tree hulle in ‘n tipe huwelik met Hom, volgens Rob Bell. En die hele idee van hierdie huwelik/verbond is dat die Israeliete nooit mag vergeet dat hulle onderdruk en mishandel is nie. Hulle mag dit nooit vergeet nie, sodat hulle nooit ander sal misbruik en mishandel nie. As hulle dan só aan God gehoorsaam bly, sal hulle sy persoonlike volk tussen al die nasies van die wêreld wees (Eksodus 19:5 NLV).
 
Die detail van hierdie huwelik word uiteengesit in Eksodus 20 waar die die Tien Gebooie weergegee word. Die Tien Gebooie is vir my baie interessant, want dit het baie min te sê oor die manier waarop ons sing en watter musiek ons gebruik en in watter taal ons sing; maar dit het vreeslik baie te sê oor hoe ons ander mense behandel.
 
En dit bring my by Hillsong kerk in Australië. Almal wat iets met lof en aanbidding uit te waai het weet van hulle. ‘n Mens sien gereeld hul DVD’s en jy hoor ooral hul CD’s. En ons sing baie van hul liedere, maar wat my regtig van hulle beïndruk is hul hart vir sosiale geregtigheid. Ek het ‘n Hillsong United DVD waarop een van aanbiddingsleiers sê: “Worship, for us, goes hand in hand with social justice. You can’t have the one without the other.”
 
En dit laat my wonder: wat beteken ‘n gemeente se lof en aanbidding as hulle nie omgee oor die nood en lyding in hul omgewing nie? Hoe sien ‘n mens God raak as jy die ou langs jou wat bitterlik swaar kry, miskyk? En hoe hoor jy die stem van die Here as jy nie die hulpkrete van jou gemeenskap kan herken nie?

- Johan is jeug- en musiekleraar by die NG Gemeente Jeffreysbaai. 
